
[SALUTASI]  
 
Assalamualaikum Warahmatullahi Wabarakatuh selamat pagi, 

salam sejahtera, salam 1 perpaduan dan salam 1Malaysia. 

 

1. Alhamdulillah, saya memanjatkan kesyukuran ke hadrat Allah 

SWT kerana dengan limpah kurniaNya kita dapat berkumpul 

pada pagi ini untuk bersama-sama bergerak, seiring selangkah 

dengan Kementerian Pembangunan Wanita, Keluarga dan 

Masyarakat (KPWKM) dalam usaha untuk memperkasakan 

golongan sasar kementerian iaitu ibu tunggal. 

2. Saya ingin mengambil kesempatan ini untuk mengucapkan 

terima kasih kepada YB Datuk/Datin/Tuan/Puan kerana dapat 

meluangkan masa serta memberikan komitmen dan 

kesungguhan yang tinggi bagi menghadiri Roadshow Pelan 

Tindakan Pemerkasaan Ibu Tunggal kita pada hari ini. 

Penghargaan juga saya panjangkan kepada Jabatan 

Pembangunan Wanita (JPW) Ibu Pejabat dan Pejabat 

Pembangunan Wanita Negeri (PPWN) Kedah kerana telah 

berusaha gigih bagi merealisasikan program ini.  Ucapan 

terima kasih juga saya tujukan kepada Pengerusi Majlis 

Pembangunan Wanita dan Keluarga (MPWK), PERWANI, 

Badan NGO dan Persatuan Ibu Tunggal daripada Negeri 

Kedah, Pulau Pinang dan Perlis kerana telah sama-sama 

memeriahkan majlis pada pagi ini. 

 

Hadirin Yang Dihormati Sekalian, 

 
3. Pelbagai kajian-kajian berkaitan ibu tunggal dilaksanakan 

secara ilmiah mahupun secara kajian sosial, rata-ratanya 

mengklasifikasikan ibu tunggal sebagai kumpulan rentan yang 

perlu diberikan sokongan secara emosi dan material. Fokus 

Kerajaan semasa Rancangan Malaysia Kesepuluh (2011 - 

2015) yang lalu, telah mentakrifkan ibu tunggal sebagai 

golongan wanita yang perlu diberikan perhatian khusus bagi 

memastikan mereka tidak tercicir daripada arus pembangunan 

negara.  

 

4. Selari dengan Dasar Wanita Negara dan Pelan Tindakan 

Pembangunan Wanita 2009, ibu tunggal dikategorikan sebagai 

wanita yang perlu dibangunkan melalui program membasmi 

kemiskinan.  Kajian UNDP dan KPWKM pada tahun 2011 juga 

turut menemukan hasil yang serupa, iaitu ibu tunggal sebagai 

kumpulan yang perlu diberikan perhatian dan sokongan dalam 

pelbagai bentuk termasuk ekonomi, sosial dan psikologi. Hasil 

daripada kajian ini, Kerajaan telah menemukan ramuan dalam 

perancangan yang holistik melalui RMK11 dengan meletakkan 

sasaran Bottom 40 (B40) sebagai agenda utama untuk 

mensasarkan pertumbuhan berpaksikan rakyat dicapai 

menjelang 2020. 

 
5. Statistik Banci Penduduk dan Perumahan Malaysia tahun 2010 

mendapati bilangan penduduk wanita di Malaysia adalah 

seramai 13.9 juta orang. Daripada jumlah tersebut, seramai 

235,240 orang adalah ibu tunggal. Jumlah ini didapati melalui 

definisi ibu tunggal yang baru iaitu: 

 
I. Wanita yang menjadi Ketua Isi Rumah, bertaraf 

perkahwinan balu atau bercerai/berpisah tetap & 

mempunyai anak yang belum berkahwin dalam isi rumah 

yang sama. 

 

II. Wanita yang menjadi Ketua Isi Rumah tetapi mempunyai 

suami yang tidak sihat & tidak berkemampuan untuk 

bekerja & mempunyai anak yang belum berkahwin dalam 

isi rumah yang sama.  

III. Wanita yang menjadi Ketua Isi Rumah, tidak pernah 

berkahwin tetapi mempunyai anak (anak angkat atau 

anak tidak sah taraf). 

 
6. Untuk makluman hadirin sekalian, JPW telah mewujudkan satu 

portal bagi memudahkan pendaftaran ibu tunggal di laman web 

www.mywanita.gov.my. Pendaftaran di portal ini bukan 

bertujuan untuk memberi duit tetapi untuk membantu pada ibu 

tunggal semua belajar membuat duit melalui PPWN yang ada 

di seluruh negara. Sehingga 4 Februari 2016, sejumlah 83 775 

orang ibu tunggal telah berdaftar dengan JPW. Namun begitu 

jumlah tersebut masih lagi sedikit jika dibandingkan dengan 

anggaran bancian tahun 2010.  

 

7. Sehubungan itu, saya mohon agar semua Persatuan Ibu 

Tunggal dan pihak-pihak berkepentingan untuk lebih fokus 

dalam membantu memastikan para ibu tunggal mendaftar di 

bawah portal tersebut mengikut definisi Ibu Tunggal baharu 

yang digariskan oleh KPWKM.  

 
8. Hadirin yang dihormati sekalian, 

9. KPWKM telah melancarkan Pelan Tindakan Pemerkasaan 
Ibu Tunggal yang komprehensif setelah melalui beberapa siri 

konsultasi dan bengkel dengan penglibatan stakeholder 

KPWKM seperti ibu-ibu tunggal, wakil agensi Kerajaan dan 

NGO pada 22 Oktober 2015. Pelan Tindakan tersebut 

merangkumi 19 langkah strategik berasaskan 3 teras utama 
iaitu memperkasa ekonomi ibu tunggal, meningkatkan 
kesejahteraan sosial ibu tunggal dan meningkatkan 
pelaksanaan penyelidikan dan penyelarasan 
pembangunan ibu tunggal. 

10. Syukur Alhamdulillah, dalam pada itu KPWKM juga telah mula 

mengorak langkah dalam memperkenalkan Pelan Tindakan 

Pemerkasaan Ibu Tunggal ini kepada semua pihak 

berkepentingan dengan mengadakan program roadshow agar 

setiap langkah strategik dalam Pelan Tindakan Pemerkasaan 

Ibu Tunggal ini akan dapat mencapai matlamatnya. 

 
11. Negeri Selangor telah dipilih selaku lokasi pertama yang 

menjadi tuan rumah bagi roadshow Pelan Tindakan 

Pemerkasaan Ibu Tunggal di Zon Tengah dan seterusnya 

dengan warga Pantai Timur di Kuala Terengganu baru-baru ini. 

12. Pada hari ini kami hadir di Zon Utara pula bagi mewar-warkan 

Pelan Tindakan ini kepada hadirin sekalian sebelum 

menjelajah Zon Selatan 28 Februari bertempat di Batu Pahat, 

Johor dan pada bulan Mac 2016, roadshow akan diadakan 

pula di Negeri Sarawak, Pahang dan diakhiri di Sabah.  

 

13. Adalah menjadi harapan saya dengan terlaksananya 

Roadshow Pelan Tindakan ini para hadirin akan mengetahui 

dan memahami aspirasi yang terkandung di dalam Pelan 

Tindakan Pemerkasaan Ibu Tunggal disamping akan dijadikan 

panduan kepada semua agensi pelaksana dalam merangka 

program-program yang berkualiti dalam memastikan 

kesejahteraan ibu tunggal diberi perhatian sepenuhnya selaras 

dengan arus pembangunan negara. 

 

Hadirin yang dihormati sekalian, 

 

14. Sebagai memperkukuhkan pelaksanaan Pelan Tindakan ini, 

satu Task Force Pemerkasaan Ibu Tunggal yang terdiri 

daripada 34 agensi Kerajaan, institusi pengajian tinggi, NGO 

dan Sektor swasta juga telah ditubuhkan.  Task Force yang 

dipengerusikan oleh saya sendiri berperanan sebagai 

pemantau dan penasihat isu-isu berkaitan ibu tunggal di 

samping memastikan langkah-langkah yang bersesuaian 

diambil demi memastikan sasaran Pelan Tindakan 

Pemerkasaan Ibu Tunggal ini dapat dicapai. 

 

15. Adalah besar harapan kementerian dengan wujudnya Pelan 

Pemerkasaan Ibu Tunggal dan Task Force ini dapat membantu 

meringankan cabaran yang dihadapi oleh ibu tunggal dan 

mengintegrasikan peranan yang dimainkan oleh pelbagai pihak 

dapat dilaksanakan dengan lebih berkesan. 

16. Sebelum mengakhiri ucapan pagi ini, sekali lagi saya ingin 

merakamkan sekalung penghargaan serta ucapan terima kasih 

kepada hadirin  sekalian  yang  sudi  hadir ke roadshow kita 

pada hari ini. Semoga sesi penerangan dan sesi dialog yang 

bakal dianjurkan pada hari ini akan membuka ruang pada 

Kementerian untuk memahami dengan lebih mendalam 

keperluan dan isu-isu yang dihadapi oleh kumpulan ini.  

Sokongan dan komitmen hadirin sekalian dalam memastikan 

usaha-usaha memartabatkan golongan ibu tunggal ini 

diharapkan akan sentiasa berterusan di masa-masa hadapan. 

17. Dengan lafaz Bismillahirrahmanirrahim, saya merasmikan 

Roadshow Pelan Tindakan Pemerkasaan Ibu Tunggal Zon 

Utara pada hari ini. 

 

Sekian, terima kasih. 


